
Պատմական գիտությունների դոկտոր, պրոֆեսոր Էդիկ Մինասյանի սույն մենագրու-

թյունը գալիս է լրացնելու հայոց պատմության մեջ կանանց դերակատարության մասին գո-

յություն ունեցող բացը։ Երկրորդ համաշխարհային և Հայրենական մեծ պատերազմների 

հերոսական տարեգրություններում մշտապես մնայուն տեղ ունեն հայ բազմաթիվ հերոսու-

հիների անուններ, որոնք իրենց անձնական խիզախություններով բարձր են պահել խորհր-

դային կնոջ անունն ու փառքը։ Հայտնի իրողություն է, որ Երկրորդ աշխարհամարտին և 

Հայրենական մեծ պատերազմին մասնակցել են ավելի քան 10 000 քաջասիրտ հայ կա-

նայք, որոնցից 4000-ը` ՀԽՍՀ-ից, մյուսները՝ ԽՍՀՄ այլ հանրապետություններից և Սփյուռ-

քից։ Այս մասին բազմաթիվ փաստաթղթային վավերագրերով հաստատում է հեղինակը իր 

մենագրությունում։ Ինչպես նա է արձանագրում աշխատության մեջ․ «Պատերազմի ամե-

նածանր փորձությունների ժամանակ հայ կանայք բարձր են պահել հայ ժողովրդի դարա-

վոր պայքարի հերոսական ավանդները՝ սրբորեն կատարելով իրենց պարտքը հայրենիքի 

հանդեպ։ Հայրենիքի պաշտպանության համար մղված դաժան պայքարում նրանք ցուցա-

բերել են բարձր գիտակցություն, հայրենասիրություն և վճռականություն։ Համալրելով 

խորհրդային բանակի շարքերը՝ անձնվիրաբար մարտնչել են ֆաշիստական զավթիչների 

դեմ ․․․ » (տե՛ս մենագրությունը, էջ 15-16)։ Հեղինակը առանձին ենթագլխով ցույց է տալիս 

հայ ժողովրդի, այդ թվում` հայ կանանց ներդրումը Երկրորդ աշխարհամարտի և Հայրենա-

կան մեծ պատերազմի հաղթանակի գործում։ Ներկայացնելով հայ ժողովրդի մեծ ներդրումը 

ֆաշիզմի ջախջախման գործում՝ Է․ Մինասյանը ընդգծում է․ «Հայերը ակտիվ մասնակցու-

թյուն ունեցան բոլոր ռազմաճակատներում, գրեթե բոլոր զորատեսակների կազմում, աչքի 

ընկնելով քաջագործություններով ու հերոսություններով, մարտնչեցին թշնամու դեմ բոլոր 

գլխավոր ճակատամարտերում, ոչ միայն պաշտպանողական, այլև հարձակողական մար-

տերի ժամանակ։ Պատերազմի տարիներին նրանք աչքի ընկան ոչ միայն կրտսեր և ավագ, 

այլև բարձրագույն հրամանատարական կազմում իրենց ունեցած բարձր տեսակարար 

կշռով։ Ուստի պատահական չէ, որ զինվորական հրամանատարական կազմում հայերը 

ռուսներից, ուկրաինացիներից և բելառուսներից հետո իրենց թվաքանակով 4-րդն էին 

(1079)։ Հայտնի է նաև, որ Հայրենական մեծ պատերազմին մասնակցած գեներալների 

թվով նույնպես հայերը չորրորդ տեղում էին թվարկված ազգություններից հետո։ Նույն չոր-

րորդ տեղում էին նաև հրետանային զորքերում ունեցած հրամանատարների քանակով ու 

նաև Ֆրունզեի անվան ռազմական ակադեմիայում սովորող 42 ազգությունների շարքում» 

(տե՛ս նույն տեղում, էջ 42, 43)։ 

Հայերի ակտիվ ու գրեթե մասսայական մասնակցությունը Երկրորդ աշխարհամար-

տին և Հայրենական մեծ պատերազմին (600 հազար, որից 500 հազարը՝ ՀԽՍՀ-ից և ԽՍՀՄ 

այլ հանրապետություններից, իսկ 100 հազարը՝ Սփյուռքից) հեղինակը բացատրում է ոչ 

միայն նրանց կողմից քաղաքացիական պարտքը հայրենիքի հանդեպ կատարելու պատ-

րաստակամությամբ, այլև բարձր ինքնագիտակցության աճով՝ պայմանավորված Առաջին 

համաշխարհային պատերազմի տարիներին Հայոց ցեղասպանության գլխավոր կազմա-

կերպիչ ու իրականացնող հանցագործ Թուրքիայի հավատարիմ դաշնակից ու այդ գործում 

նրան աջակից ու մեղսագործ Գերմանիայից վրեժ լուծելու անհագ ցանկությամբ, քանզի 

ամբողջ հայությունն ու նրա մի հատվածը կազմող ցեղասպանության արհավիրք ապրած 

արևմտահայությունն ու նրանց ժառանգները հասկացել էին, որ նույն գերմանա-ֆաշիստա-

կան ուժերին հավատարիմ դաշնակից կարող է լինել առերևույթ չեզոքություն պահպանող 

Թուրքիան, որը ձեռքից բաց չէր թողնի հայության նկատմամբ նոր ցեղասպանություն իրա-

կանացնելու հնարավորությունը (տե՛ս նույն տեղում, էջ 57)։ 

Աշխատանքում հեղինակն անդրադարձ է կատարում Երկրորդ աշխարհամարտին և 

Հայրենական մեծ պատերազմին մասնակցած հայկական ազգային դիվիզիաներին և հատ-

կապես նրանց կազմում մարտնչած հայուհիների սխրագործություններին։ Առանձին ոգևո-

րությամբ են նկարագրված հայուհիների մասնակցությունը Մոսկվայի, Լենինգրադի, Օդե-

սայի, Սևաստոպոլի, Ստալինգրադի, Կուրսկի, Կովկասի, Խորհրդային Միության հանրա-

պետությունների, Արևելյան Եվրոպայի մի շարք քաղաքների ու բնակավայրերի ազա-

տագրման մարտերին։ Հատուկ ուշադրություն են գրավում նրանց ցուցաբերած սխրանք-

ներն ու հերոսական դրվագները։ Այդ հերոսության արտահայտությունը նրանց ստացած 

Փառքի շքանշաններն են, մեդալներն ու պատվոգրերը։ Հեղինակն առանձին ենթագլխով 

ներկայացրել է բուժաշխատող հայուհիների մասնակցությունը պատերազմին։ Հեղինակի 

խոսքերով ասված՝ նրանք․ «Խորհրդային բանակի վիրավոր ու հիվանդ ռազմիկների բուժ-

մանը նվիրեցին իրենց ամբողջ ուժերն ու  գիտելիքները։ Թշնամու կրակի տակ նրանք առա-

ջին օգնություն են ցույց տվել վիրավոր մարտիկներին ու հրամանատարներին, հոսպիտալ-

ներում, սանկայաններում, հիվանդանոցներում նրանք ոչինչ չեն խնայել՝ մարտիկներին ու 

հրամանատարներին բուժելու, նրանց մարտունակությունը վերականգնելու համար»։ 

Բժշկասանիտարական անձնակազմի հերոսուհիներից հեղինակը առանձնացրել է Երևա-

նի բժշկական ինստիտուտի սաներ Գոհար Նազարյանին, Պարզիկ Ավետյանին, Մագթաղի-

նե Բերբերյանին, Մարգարիտա Գասպարյանին, Ռոզա Արամյանին, Մարիա Թորոսյանին և 

այլոց՝ բնութագրելով նրանց ցուցաբերած սխրագործություններ ու հերոսության դրվագ-

ները։ 

«Պարտիզանական և դիմադրական շարժման շարքերում ու ԽՍՀՄ դաշնակիցների 

բանակներում մարտնչած հայուհիները» գլխում հեղինակը հանգամանորեն ներկայացրել  

և վերլուծել ու գնահատել է ոչ միայն թշնամու թիկունքում մարտնչած պարտիզան հայուհի-

ների սխրանքներն ու կատարած հերոսական գործունեությունը (Մայա Փահլևանյան, Ա-

նահիտ Շահնազարյան, Հասմիկ Բադեյանց, Աիդա Ալավերդյան, Սիրուշ Մաճկալյան, Արփի-

ար և Լուիզա Ասլանյաններ, Մելինե Մանուշյան, Հերմինե Ռազգրատլյան (Սաշկա), Վարդուշ 

Սուքիասյան (Սուքիասիչ) և այլք), այլև ԽՍՀՄ դաշնակից երկրների՝ ԱՄՆ-ի, Մեծ Բրիտանի-

այի և Ֆրանսիայի բանակներում մարտնչած հայուհիների՝ Մոնիկ Աղալարյանի, Մերի Աշճ-

յանի, Ագնես Միլդոնյանի, Սյու (Սաֆարյան) Ջեյլի, Էլեն Կումջյանի, Մերի Հակոբյանի, Կլարա 

Մուրադյանի և այլոց ներդրումը Երկրորդ աշխարհամարտի հաղթանակի գործում։  

Աշխատության հեղինակը հատուկ գլուխ է նվիրել հայ աշխատավորուհիների ու մտա-

վորական կանանց գործունեությանը թիկունքում Հայրենական մեծ պատերազմի տարինե-

րին։ Այստեղ բազմաթիվ փաստերի վերլուծությամբ ցույց է տրվում, թե ինչպես ռազմաճա-

կատ մեկնած տղամարդկանց փոխարեն հայ կանայք ու աղջիկները թիկունքում՝ արդյու-

նաբերական ձեռնարկություններում, տրանսպորտում, կոլտնտեսային դաշտերում, լուսա-

վորության (գիտակրթական), առողջապահության ու մշակույթի բնագավառներում, կա-

տարած աշխատանքային սխրանքներով իրենց մեծ ներդրումն ունեցան հաղթանակի 

գործում։  

Եթե ներածության մեջ հեղինակը տալիս է գրականության տեսությունը և միաժամա-

նակ բացատրում իր կատարած գիտական մեծածավալ և ամբողջական աշխատանքի 

կարևորությունը սերունդների մեջ ռազմահայրենասիրություն դաստիարակելու գործում, 

ապա վերջաբանում ընդհանրացնում է աշխատանքի արդյունքները և կատարում համա-

պատասխան եզրակացություններ, իսկ վերջում ներկայացնում է սկզբնաղբյուրների և 

գրականության ցանկը, որը խիստ օգտակար է հետագա ուսումնասիրողների համար։ 

Այսպիսով՝ նշենք, որ կատարվել է բավականին մեծ ծավալի աշխատանք, որը հայ 

պատմագրության մեջ առաջին անգամ ամբողջությամբ ներկայացնում է հայուհիների գոր-

ծունեությունը ոչ միայն Հայրենական մեծ պատերազմի, այլև Երկրորդ աշխարհամարտի 

տարիներին և ընդգրկում է բազմաթիվ ոլորտներ՝ սկսած հայուհիների մարտական գործո-

ղություններից, ավարտած աշխատանքային սխրանքներով։ 

Այս դրվատելի և արժեքավոր ուսումնասիրությունը առավել արդիական է մեր օրերում 

հայուհիների գործած սխրանքներով նոր սերունդ դաստիարակելու և մեր ազգային ան-

վտանգության ու պաշտպանության խնդիրներում մեր թշնամիներին ու հակառակորդնե-

րին դիմադրություն ցույց տալու և հայրենիքի ամբողջականությունը պահպանելու հար-

ցերում։ 

Հաշվի առնելով աշխատության խիստ կարևորությունը ոչ միայն ռուս, այլև օտարա-

լեզու այլ ընթերցողների համար՝ առաջարկում ենք գիրքը թարգմանել նաև անգլերեն և 

ֆրանսերեն, քանզի հնարավորություն կա այս երկրների ընթերցողներին ծանոթացնելու 

Երկրորդ աշխարհամարտին իրենց երկրների մասնակցության և հաղթանակի գործում հա-

յուհիների կատարած սխրանքներին և մեծ ներդրմանը։ 

 

Վալերի Թունյան – պ.գ.դ., պրոֆ. 

